
Shri Skandopapuranoktam Shriramayanamahatmyam

શ્રીસ્કન્દોપપુરાણોક્તમ્ શ્રીરામાયણમાહાત્મ્યમ્

॥ શ્રીસ્કન્દોપપુરાણોક્તં શ્રીરામાયણમાહાત્મ્યમ્ ॥
॥ શ્રીરામો જયતિ ॥
॥ અથ શ્રીસ્કન્દોપપુરાણોક્તમ્ ॥
॥ શ્રીરામાયણમાહાત્મ્યમ્ ॥

॥ અથ પ્રથમોઽધ્યાયઃ ॥
નારદ ઉવાચ-
પિતામહોઽસિ લોકાનાં પિતાઽસિ ચ મમ પ્રભો ।
તત્ ત્વાં પૃચ્છામિ લોકેશ લોકાનાં મમ ચાબ્જજ ॥ ૧॥
હિતાય કરુણાસિન્ધો કૃપયાઽઽખ્યાહિ સાદરમ્ ।
ઉક્તં કિલ ત્વયા બ્રહ્મન્ પઠનાચ્છ્રવણાદપિ  ॥ ૨॥
શ્રીરામાયણકાવ્યસ્ય ચતુર્વર્ગો ભવેદિતિ ।
કથં પાઠાદ્ભવેદ્ધર્મઃ કથં ચાર્થશ્ચ સિધ્યતિ ॥ ૩॥
કથં કામો ભવેત્પુંસાં મોક્ષો વાઽપિ કથં ભવેત્ ।
વિભવં વિસ્તરં ચૈવ નિયમં ચ સકલ્પનમ્ ॥ ૪॥
પ્રબ્રૂહિ જગતાં નાથ સર્વજ્ઞોઽસિ મતો મમ ।
બ્રહ્મોવાચ-
શ‍ૃણુ નારદ વક્ષ્યામિ શ્રીરામાયણવૈભવમ્ ॥ ૫॥
યસ્ય સ્મરણમાત્રેણ નરઃ પાપાત્પ્રમુચ્યતે ।
ત્વન્મુખેનાખિલા લોકા ઉત્તરેયુ રઘાર્ણવાત્ ॥ ૬॥
શ્રીમદ્રામાયણં પુણ્યમિતિહાસં પુરાતનમ્ ।
યેઽર્ચયન્તિ રઘૂત્તંસં સ્મરન્તસ્તે સુખા નરાઃ ॥ ૭॥

બ્રહ્મક્ષત્રિયવિટ્છૂદ્રૈશ્ચતુર્વર્ગફલેપ્સુભિઃ  ।
શ્રોતવ્યં નિયમાન્નિત્યં શ્રીરામાયણમાદરાત્ ॥ ૮॥
પઠનં ચ પ્રવચનં બ્રાહ્મણાધીનમેવ ચ ।
શ્રીમદ્રામાયણાખ્યસ્ય કલ્પવૃક્ષસ્ય નારદ ॥ ૯॥
સપ્તકાણ્ડાહ્વયારશાખા સપ્તરૂપફલપ્રદાઃ ।
પઠનાચ્છ્રવણં  પુણ્યમધિકં સમ્પ્રયચ્છતિ ॥ ૧૦॥
અર્થપ્રવચનં તસ્માન્મહાપુણ્યતમં સ્મૃતમ્ ।
પુત્રપૌત્રાદિસમ્પત્તિં  સર્વરોગનિવારણમ્ ॥ ૧૧॥
પત્નીપુત્ત્રાદિકલહનાશનં ક્ષેમવર્દ્ધનમ્ ।
કરોતિ બાલકાણ્ડસ્ય પઠનશ્રવણાદિકમ્ ॥ ૧૨॥
અભીષ્ટકાર્યપ્રત્યૂહનાશનં ધર્મવર્ધનમ્ ।
પિતાપુત્રાદિવાત્સલ્યં રામદાસ્યેઽધિકાં રુચિમ્ ॥ ૧૩॥
અયોધ્યાકાણ્ડપઠનં કરોતિ રુચિરં નૃણામ્ ।
વિયુક્તબન્ધુસંશ્લેષં પતિભક્તિં  ચ યોષિતામ્ ॥ ૧૪॥
ધર્માવિરુદ્ધં કામાનામવાપ્તિં  સાધુષુ સ્પૃહામ્ ।
લભતે વનકાણ્ડસ્ય પઠનશ્રવણાન્નરઃ ॥ ૧૫॥
અર્થાવાતિં  ચ વિપુલાં મિત્રલાભગુણાનપિ ।
સત્સાહાય્યં સુખપ્રાપ્તિં  સ્વામિભક્તિં  ચ નિર્મલામ્ ॥ ૧૬॥
કિષ્કિન્ધાકાણ્ડસર્ગાણાં પઠનાત્ પ્રાપ્નુયાન્નરઃ ।
યદ્યત્સઙ્કલ્પિતં ચિત્તે સુકરં વાઽપિ દુષ્કરમ્ ॥ ૧૭॥
શત્રુહસ્તાદ્વિમુક્તિં  ચ કારાગારાદ્વિમોક્ષણમ્ ।
લભતે સુન્દરાખ્યસ્ય કાણ્ડસ્ય પઠનાન્નરઃ ॥ ૧૮॥
દિનેદિને સપ્ત સર્ગાન્ તસ્ય કાણ્ડસ્ય યો નરઃ ।
પઠેદ્ભક્ત્યાતુ કાકુત્સ્થં હૃદિ કૃત્વા  નમસ્ય ચ ॥ ૧૯॥
તસ્ય જન્માન્તરશતૈસ્સઞ્ચિતસ્યાપિ પાપ્મનઃ ।
નાશં કુર્યાત્ સુપ્રસન્નો રામો વિષ્ણુસ્સનાતનઃ ॥ ૨૦॥
કિમ્પુનશ્ચિન્તિતાર્થાપ્તિં  ચિન્તયામઃ પુનઃ પુનઃ ।

યુદ્ધકાણ્ડસ્ય પઠનાત્ શ્રવણાચ્ચ પ્રવાચનાત્ ॥ ૨૧॥
સર્વશત્રુક્ષયો ભૂયાત્ અસાધ્યં સાધ્યતામિયાત્ ।
શ્રીમદુત્તરકાણ્ડસ્ય પઠનાત્ ભક્તિતો નરઃ ॥ ૨૨॥
જીવન્મુક્તસ્સ વિજ્ઞેયો રાઘવસ્ય પ્રસાદતઃ ।
ન પુનસ્તુ જાયેત કર્મ ભોક્તું સ્વયં કૃતમ્ ॥ ૨૩॥
ઉષિત્વા સ તુ વૈકુણ્ઠે કાર્યબ્રહ્મસમીપતઃ ।
બ્રહ્મજ્ઞાનં પ્રપન્નોઽથ વિષ્ણોસ્સાયુજ્યમાપ્નુયાત્ ॥ ૨૪॥
યેષાં ગૃહેષુ તિષ્ઠેત શ્રીરામાયણપુસ્તકમ્ ।
યક્ષરક્ષઃ પિશાચાદ્યા ભિયા ધાવન્તિ તદ્ગૃહાત્  ॥ ૨૫॥
શ્રીરામાયણકોશસ્ય યૈઃ પૂજા ક્રિયતેઽઽદરાત્ ।
તસ્ય દેવાસ્તુ નિખિલાઃ પ્રસીદન્તિ સ્વયં સુત ॥ ૨૬॥
યૈર્નિત્યં  પઠ્યતે ભક્ત્યા દિનવિચ્છિત્તિશૂન્યકમ્ ।
ગચ્છન્તમનુગચ્છેત્તં શ્રીરામઃ કરુણાવશઃ ॥ ૨૭॥
પાઠઃ કામ્યશ્ચ નિત્યશ્ચ મોક્ષાર્થશ્ચેતિ સ ત્રિધા ।
સઙ્કલ્પ્યાનિષ્ટનાશં વા ઇષ્ટાવાપ્તિં  મનોરથે ॥ ૨૮॥
શ્રીરામાયણપાઠસ્તુ કામ્યસ્સ પરિકીર્તિતઃ   ।
કાણ્ડસ્ય સુન્દરાખ્યસ્ય સપ્તસર્ગીવિધાનતઃ ॥ ૨૯॥
સમ્પૂર્ણસ્યાપિ ષટ્કાણ્ડસમ્મિતસ્ય વિધાનતઃ ।
પુનર્વસૌ સમારમ્ભઃ સમ્પૂર્તિશ્ચ   પુનર્વસૌ ॥ ૩૦॥
ચૈત્રે વાઽશ્વયુજે માસિ નવરાત્રે મહોત્સવે ।
પઠનં કુરુતે વિપ્રઃ કામાનાં પરિપૂર્તયે ॥ ૩૧॥
સઙ્ગવાદૌ  સમારભ્ય મુહૂર્તત્રયપાઠનમ્ ।
કામ્યપાઠ ઇતિ પ્રોક્તો નિત્યપાઠમથો શ‍ૃણુ ॥ ૩૨॥
દિને દિને ત્વવિચ્છિચ્યા મનસા દ્રવ્યઽતોઽપિ વા ।
સમ્પૂજ્ય સીતારમણં તં ધ્યાત્વા પુસ્ત કે ધિયા ॥ ૩૩॥
નિત્યકર્માવિરોધેન પ્રાતઃ સઙ્ગવ  એવ વા ।
પઠેદ્રામાયણં પુણ્યમુચ્ચૈઃ સુસ્વરમેવ ચ ॥ ૩૫॥

અનશ્નન્નેવ ચ પઠેદ્રાઘવસ્ય કૃપાપ્તયે ।
પઠેત્તુ સર્ગાન્દશ વા પઞ્ચ વા ત્રીનથાપિ વા ॥ ૩૬॥
એકં વાઽપિ પઠેત્સર્ગ પ્રયતો નાન્યમાનસઃ ।
ઉત્તમં દશ સર્ગાસ્તુ મધ્યમં સર્ગપઞ્ચકમ્ ॥ ૩૭॥
અધર્મ તુ ત્રયઃસર્ગા એકસર્ગોઽધમાધમઃ ।
ન સર્ગમધ્યે વિરમેદ્યદિ દૈવાદ્વિરમ્યતે ॥ ૩૮॥
પુનસ્તદાદિમારભ્ય પઠેન્નિયમપૂર્વકમ્ ।
એવં કૃતે ફલં યત્સ્યાત્તદ્વદિષ્યામિ નારદ ॥ ૩૯॥
દારિદ્યનાશો રોગાણાં દ્રાવણં સુખવર્ધનમ્ ।
ભવેઞ્જન્માન્તરે ચૈવ યત્પાપં રચિતં નૃભિઃ ॥ ૪૦॥
તચ્ચાપિ નશ્યતિ ક્ષિપ્રં જ્ઞાનં સ્યાન્મોક્ષસાધનમ્ ।
ન પુનર્જાયતે સોઽયં સવિત્રીયોનિતો ભુવિ ॥ ૪૧॥
મોક્ષાર્થપાઠં વક્ષ્યામિ શ‍ૃણુ વીણામુને શુભમ્ ।
દિવા ભુક્તત્યન્તરં વિપ્રસ્ત્વપરાહ્વે યતવ્રતઃ ॥ ૪૨॥
એકાવરં તુ શ્રોતારં કલ્પયિત્વા શુચિવ્રતમ્ ।
અખાદિત્વા તુ તામ્બૂલમપીત્વાઽપિ જલં શુચિઃ ॥ ૪૩॥
યથાશક્તિ ચ સમ્પૂજ્ય શ્રીરામાયણપુસ્તકમ્ ।
એકાવરાન્ પઠેત્સર્ગાન્ વિરક્તસ્તુ ત્રિવર્ગક ॥ ૪૪॥
ન સમ્ભાષેત દારૈર્વા પુત્રૈર્વા પાઠમધ્યતઃ ।
આરભ્ય નારદપ્રોક્તં સર્ગં વાલ્મીકયે પુરા ॥ ૪૫॥
યાવદુત્તરકાણ્ડાન્તં પઠેદેવં ક્રમેણ તુ ।
ચતુર્વિંશતિસાહસ્ત્ર   શ્લોકમણ્ડલમાદરાત્ ॥ ૪૬॥
પઠિત્વા તુ સમાપ્યાથ બ્રાહ્મણાન્ ભોજયેદ્ધહૂન્ ।
પ્રતિસાહસ્રકશ્લોકમેકૈકં ભોજયેદ્દ્વિજમ્  ॥ ૪૭॥
શ્રીરામજનને ચૈવ સીતાયાઃ પાણિપીડને ।
પાદુકારાજ્યલા મે ચ જટાયો ર્મોક્ષસઙ્ગતૌ  ॥ ૪૮॥
સુગ્રીવરાજ્યલાભે ચ તરણેઽબ્ધેર્હનૂમતઃ ।
અઙ્ગુલીયકદાને  ચ વિભીષણસમાગમે ।

વિભીષણસ્ય રાજ્યાર્થં લઙ્કાયામભિષેચને ॥ ૪૯॥
રામપટ્ટાભિષેકે ચ કારયેદુત્સવં પ્રમોઃ ।
શ્રીમદુત્તરકાણ્ડસ્ય સમાપ્તૌ તુ દ્વિજોત્તમ ।
મહોત્સવં પ્રકુર્વીત રામસ્ય પરમાત્મનઃ ॥ ૫૦॥
નિત્યપાઠે ચ પાઠે ચ મુમુક્ષૂણાં યથાક્રમમ્ ।
કાણ્ડાસ્સપ્તાપિ પાઠ્યારસ્યુ રન્યથા નિષ્ફલં ભવેત્ ॥ ૫૧॥
કામ્યપાઠે તુ ષટ્કાણ્ડમિતં રામાયણં પઠેત્ ।
ન તત્રોત્તરકાણ્ડઞ્ચ પઠને શ્રેયસાં ક્ષતિઃ ॥ ૫૨॥
રામાયણસ્ય પઠનં યદાઽઽરભ્યેત હિ ક્વચિત્ ।
તદ્ગ્રન્થસ્ય પુરસ્તાત્તુ કોઽપિ નાસીત સર્વથા ॥ ૫૩॥
શ‍ૃણોતિ તત્ર હ્યાસીનો હનુમાન્ રાધવીં  કથામ્ ।
સ્વસ્થાને યસ્સમાસનિસ્તં શપેત્ સ તુ કોષતઃ ॥ ૫૪॥
સર્વશાસ્ત્રાર્થપારજ્ઞો ભક્તિયુક્તો રઘૂત્તમે ।
વાલ્મીકિહૃદયાભિજ્ઞશ્શબ્દસારાર્થસારવિત્ ॥ ૫૫॥
પ્રવક્તૃત્વેઽધિક્રિયેત હ્યન્યથા હનુમાન્ શપેત્ ।
શ્રોતૃભિશ્ચ પ્રવક્તા તુ પૂજનીયઃ પ્રયત્નતઃ ॥ ૫૬॥
તં ચ મત્વા રઘૂત્તંસં આદૃતાઃ શ‍ૃણુયુઃ કથામ્ ।
દુગ્ધેન મધુનાઽઽજ્યેન ભોજયેતં દિનેદિને ॥ ૫૭॥
વસ્ત્રૈરાભરણૈશ્ચિત્રૈઃ સ્તુતિભિશ્ચાપિ પુષ્કલૈઃ ।
સમ્માનયેત્ પ્રવક્તાર માદાવન્તે ચ મધ્યતઃ ॥ ૫૮॥
એતદુદ્દેશતઃ પ્રોક્તં શ્રીરામાયણવૈભવમ્ ।
યઃ પઠેચ્છૃણુયાદ્વાઽપિ  ભક્ત્યાઽધ્યાયમિમં નરઃ ।
શ્રીરામસ્ય પ્રસાદસ્ય પાત્રં સ ભવતિ ધ્રુવમ્ ॥ ૫૯॥
-ઇતિ શ્રીસ્કન્દોપપુરાણે પુરાણવૈભવખણ્ડે બ્રહ્મનારદસંવાદે
રામાયણપઠનશ્રવણવિધિનિરૂપણં નામ ત્રયોવિંશોઽધ્યાયઃ   ॥ ૨૩

॥ ઇતિ પ્રથમોઽધ્યાયઃ ॥
॥ શ્રીરામો જયતિ ॥

॥ અથ દ્વિતીયોઽધ્યાયઃ ॥
યુધિષ્ઠિર ઉવાચ-
ભગવન્ સર્વધર્મજ્ઞ અપારકરુણાનિધે ।
રામાયણેતિહાસસ્ય કામ્યપાઠક્રમં વદ ॥ ૧॥
કથં વા કામિભિઃ પાઠ્યં કં વા નિયમમાશ્રિતૈઃ ।
એતદાખ્યાય માં સદ્યઃ પાવય ત્વં મહામુને ॥ ૨॥
દાલ્ભ્ય ઉવાચ-
સમ્યક્પૃષ્ટં મહારાજ રામદિવ્યકથામૃતમ્ ।
પુનીયાવાં ચ માં ચૈતાન્ રામાયણમહાનદી ॥ ૩॥
ચતુરાનનવક્ત્રાબ્જાત્ શ્રીરામાયણવૈભવમ્ ।
શ્રુત્વા જગાદ ધર્માત્મન્ નારદો ભગવાનૃષિઃ ॥ ૪॥
નારદ ઉવાચ -

રામસ્ય ચરિતં પ્રોક્તં મયા વાલ્મીકયે પુરા ।
શ્રુત્વા મત્તસ્તુ નિખિલં મુનિઃ કાવ્યં ચકાર હિ ॥ ૫॥
પ્રોચ્યતે તસ્ય કાવ્યસ્ય માહાત્મ્યં કથમીદૃશમ્ ।
અન્યે ચ મુનયઃ કેચિદ્રામસ્ય ચરિતં શુભમ્ ॥ ૬॥
નિબધ્નન્તિ સ્વકૈર્વાક્યૈર્નતેઽત્ર કથમાદરઃ ।
પ્રમાર્જયૈનં સન્દેહં ચરણાબ્જં નતોઽસ્મિ તે ॥ ૭॥
બ્રહ્મોવાચ -

નતેઽત્ત્ર સંશયઃ કાર્યઃ વત્સ સર્વાત્મના મુને ।
સુબહૂનિ  નિબધ્નન્તિ કાવ્યાનિ બહવો ભુવિ ॥ ૮॥
શ્રીરાઘવકથાઽઽઢ્યાનિ યુક્તિયુક્તાનિ ચૈવ હિ ।
ન મે તત્રાદરં ચેતઃ કરોતિ મધુરેષ્વપિ ॥ ૯॥
વાલ્મીકિરુપદેશં તુ ગૃહીત્વા તવ બુદ્ધિમાન્ ।
ભક્તિયુક્તો રઘૂત્તંસે દ્રુતચિત્તોઽભવત્તદા ॥ ૧૦॥
રાઘવઃ પરમાત્માઽથ રહસ્યાહૂય માં પ્રભુઃ ।
આદિદેશ સ્વચરિતં પ્રકટીકર્તુમુદ્યતઃ ॥ ૧૧॥

શ્રીરામ ઉવાચ -

ચતુરાસ્ય તવેદાનીં  કાર્યં કિમપિ ગોપિતમ્ ।
તત્તે કર્તવ્યમચિરાન્મમ પ્રિયચિકીર્ષયા ॥ ૧૨॥
સંસારસિન્ધુતંરણં જનાઃ કર્તુમનીશ્વરાઃ ।
મત્કથાસંજ્ઞિતાં નાવં પ્રાપ્ય નન્દન્તુ નિર્વૃતાઃ ॥ ૧૩॥
ઇતિ મે બુદ્ધિરુત્પન્ના તદર્થં ચાહુતો ભવાન્ ।
અવતારક્રિયા પૂર્ણા રાવણો નિહતો રિપુઃ ॥ ૧૪॥
ભોક્ષ્યે ત્વચ્છાપમિત્યેવ ભૃગવેઽહં વરં હ્યદામ્ ।
તદર્થં યત્ત્રમાસ્થાસ્યે ઇતિ કાર્યદ્વયં મતમ્ ॥ ૧૫॥
શ્રૃઙ્ગારવિરળં  દુઃખશોકાયાસનિરન્તરમ્ ।
મચ્ચરિત્રં યથાવતુ કસ્સમર્થો નિબન્ધિતુમ્ ॥ ૧૬॥
વાલ્મીકિર્નારદમુને રાકર્ણ્ય ચરિતં મમ ।
દ્રવચ્ચિત્તોઽભવત્સદ્યઃ કૌમુદ્યા ચન્દ્રકાન્તવત્ ॥ ૧૭॥
મન્યેઽહં મચ્ચરિત્રસ્ય ગ્રથને તસ્ય યોગ્યતામ્ ।
ખરાદિનિધનાદ્ભીતઃ શઙ્કુકર્ણો  નિશાચરઃ ॥ ૧૮॥
દણ્ડકારણ્યગો ભૂત્વા ક્રૌઞ્ચરૂપસમાશ્રયઃ ।
બાધતેઽદ્ય મુનીંસ્તસ્માત્તસ્ય  કાર્યો વધો મયા ॥ ૧૯॥
મન્માયામોહિતસ્સોઽથ દુષ્ટો વાલ્મીકિસન્નિધૌ ।
ક્રીડિષ્યતિ સમં વધ્વા રૂપે તદનુરૂપયા ॥ ૨૦॥
તદા નિષાદરૂપોઽહં વધિષ્યામિ નિશાચરમ્ ।
સ્ત્રીણામવધ્યતા યસ્માત્તસ્માત્તાં પરિવર્જયે ॥ ૨૧॥
વાલ્મીકિસ્તુ સ્વયા બુધ્યા દ્રુતશ્ચેદસ્ય દર્શનાત્ ।
શપ્સ્યતે માં ર્સ્ત્રીવિયોગી ભવેતિ રુષિતઃ કિલ ॥ ૨૨॥
ઇષ્ટં મે કાર્યમેતત્સ્યાત્તસ્ય દાતું હિ ગૌરવમ્ ।
અતસ્સરસ્વતીં  ત્વં તુ પ્રેરયાસ્યાઽઽનનં પ્રતિ ॥ ૨૩॥
મચ્ચરિત્રં તવાદેશા દથાસૌ ગ્રથયિષ્યતિ ।
તચ્ચ શ્રોષ્યામિ કાલેન સ્વયમેવ વૃતોઽખિલૈઃ ॥ ૨૪॥
મચ્ચરિત્રપરીક્ષાયાં સાધુવાઽસાધુવેતિ હિ ।

પ્રવક્તું કોઽર્હતિ પુમાન્ માં વિના પ્રતિપાદિતમ્ ॥ ૨૫॥
પ્રાયેણ ચરિતં મે હિ વનેષુ ચલિતં ત્વભૂત્ ।
તદ્ગચ્છ પ્રેરય ગિરાં દેવીમસ્યાનનં પ્રતિ ॥ ૨૬॥
ઇતિ પ્રતિસમાદિષ્ટો વાણીં  સમ્પ્રૈરયં તતઃ ।
વાલ્મીકિર્નિયમાયાથ   તમસામગમન્નદીમ્ ॥ ૨૭॥
તસ્મિન્ પશ્યતિ તત્રૈવ વૃક્ષે કુત્રાપિ દમ્પતી ।
કૌઞ્ચૌ ચિક્રીડતુર્હર્ષાત્ કામબાણવશાનુગૌ ॥ ૨૮॥
તયોઃ પુમાંસં વેગેન વ્યાધો વિવ્યાધ બાણતઃ ।
તદુદ્વીક્ષ્ય મહાપ્રાજ્ઞો વાલ્મીકિસ્સુમહાતપાઃ ॥ ૨૯॥
રુવન્ત્યાં કરુણં તત્ર ક્રૌઞ્ચયાં નિર્ભિણ્ણમાનસઃ   ।
સુરતાસક્તયોર્ઘાતો ન ધર્મ્ય ઇતિ જજ્ઞિવાન્ ॥ ૩૦॥
શશાપ સમુનિસ્તત્ર વ્યાધમાકૃષ્ટકાર્મુકમ્ ।
“માનિષાદ પ્રતિષ્ઠાં ત્વમગમશ્શાશ્વતીસ્સમાઃ ॥ ૩૧॥
યત્ક્રૌઞ્ચમિથુનાદેકમવધીઃ કામમોહિતં” ।
શપન્નિતિ મુનિઃ ક્રોધાદુત્તરક્ષણ એવ હિ ॥ ૩૨॥
નાપશ્યત નિષાદં તં તાં ક્રૌઞ્ચ તં ચ વૃક્ષકમ્ ।
ચિન્તયામાસ ચ મુનિર્માયેયં કસ્ય ચિદ્ભવેત્ ॥ ૩૩॥
અન્યથા હિ કથં સર્વ દૃષ્ટનષ્ટં ભવેદિદમ્ ।
ઇતિ ચિન્તાઽઽકુલઃ સ્નાત્વા સમાપ્ય નિયમાંશ્ચ સઃ ॥ ૩૪॥
સ્વાશ્રમં પુનરાયાતઃ પરિક્લિષ્ટેન ચેતસા ।
તતોઽહમગમં તત્ર સ્મરન્નાજ્ઞાં રઘુપ્રભોઃ ॥ ૩૫॥
સાવિત્ર્યા ચ સરસ્વત્યા હંસયુક્તરથે સ્થિતઃ ।
અભ્યર્ચિતશ્ચ   તેનાથ સસમ્ભ્રમમહં તદા ॥ ૩૬॥
વાક્યં વલ્મીકજન્માનમબ્રવં રચિતાઞ્જલિમ્ ।
બ્રહ્મોવાચ -

બ્રહ્મન્ વલ્મીકસમ્ભૂત માભૂશ્ચિન્તાસમાકુલઃ ॥ ૩૭॥
કૃતા માયા ભગવતા પરીક્ષાર્થં હૃદસ્તવ ।
પરદુઃખાસહિષ્ણુત્વાત્ દ્રુતચિત્તોઽસિ સામ્પ્રતમ્ ॥ ૩૮॥

મયૈવ પ્રેરિતા તુભ્યમિયં દેવી સરસ્વતી ।
સ્વયં મુખાન્નિર્ગતા તે જ્ઞાતસ્તે વચસો રસઃ ॥ ૩૯॥
ઈન્દૃશૈરેવ સરસૈઃ પદ્યૈરન્યૈશ્ચ ભૂરિશઃ ।
કુરુ રામકથાં પુણ્યાં યથા તે નારદાચ્છ્રુતમ્  ॥ ૪૦॥
રામત્વેનાવતીર્ણસ્ય હરેરદ્ભુતકર્મણઃ ।
જન્મારભ્ય સ્વધામાપ્તિપર્યન્તાં સરસાં કથામ્ ॥ ૪૧॥
પુણ્યાં સુલલિતાર્થાઞ્ચ અતીતાનાગતાશ્રયામ્ ।
આશ્રિત્ય સુમહત્કાવ્યં સર્ગબન્ધોજ્વલં કુરુ ॥ ૪૨॥
વાલ્મીકિરુવાચ -

ચતુરાનન લોકેશ સર્વધર્મપ્રવર્તક ।
નિમગ્નોઽસ્મિ સુધાસારે શ્રીરામચરિતાહ્વયે ॥ ૪૩॥
જાને પુરુષમીશાનં રામં રઘુકુલોદ્ભવમ્ ।
આચાર્યાનુપદિષ્ટાયા વિદ્યાયા વીર્યશૂન્યતામ્ ॥ ૪૪॥
વિજ્ઞાય નારદમુનેઃ પ્રાપ્તં રામકથામૃતમ્ ।
યદિ શક્તોઽસ્મિ રામસ્ય ચરિતં પુણ્યવત્તમમ્ ॥ ૪૫॥
કાવ્યાત્મના સઙ્ગ્રથિતું  યદિ ચાનુગ્રહસ્તવ ।
વક્ષ્યામિ રઘુનાથસ્ય કથાં કાવ્યાત્મના શુભામ્ ॥ ૪૬॥
તવાનુગ્રહતો ભૂયાત્ કાવ્યે મે નાનૃતં ક્વચિત્ ।
નચ મિથ્યાપ્રલપિતં પ્રબ્રૂયુર્મા બુધા ભુવિ ॥ ૪૭॥
શ્લોકાનામખિલાનાં ચ તાપ્તર્યં સુમહદ્ભવેત્ ।
રસાઃ શ‍ૃઙ્ગારકારુણ્યહાસ્યવીરાદયોઽખિલાઃ  ॥ ૪૮॥
તત્ર તત્ર મયોદ્દિષ્ટા ભૂયાસુશ્ચ યથોચિતમ્ ।
ન કશ્ચિદપશબ્દો મે ન ચ કિઞ્ચિદૃથા પદમ્ ॥ ૪૯॥
શ્રીરામચરિતે ભૂયાન્મમ કાવ્યં પ્રમાણકમ્ ।
નાન્યત્કિઞ્ચિત્તથા ભૂયાન્મત્કાવ્યસ્યાર્ચનીયતા ॥ ૫૦॥
પઠનશ્રવણાભ્યાં મે કાવ્યસ્ય સકૃદપ્યહો ।
પુરુષાર્થાચ સર્વેઽપિ ભૂયાસુર્ભુવિ સર્વતઃ ॥ ૫૧॥

બ્રહ્મોવાચ -

વલ્મીકજન્મન્ સુમુને રામનામપ્રભાવતઃ ।
શાપાત્તવં નીચવૃત્તિસ્થોઽપ્યેવં જાતો મુનીશ્વરઃ ॥ ૫૨॥
નામ્ન એવં પ્રભાવશ્ચેદ્રામસ્ય પરમાત્મનઃ ।
કિમુ તચ્ચરિતામ્ભોધિપ્લાવનાદઘનાશને ॥ ૫૩॥
વાલ્મીકિરુવાચ -

ન જ્ઞાયતે કથં બ્રહ્મન્ રામનામપ્રભાવતઃ ।
એવં મુનિરહં જાતશ્શાપશ્ચ મમ કીદૃશઃ ॥ ૫૪॥
બ્રહ્મોવાચ-
વર્ણને ત્વચ્ચરિત્રસ્ય ન કાલોઽયં તથાઽપ્યહમ્ ।
તવૌત્સુક્યનિવૃત્ત્યર્થં સઙ્ક્ષેપાત્ પ્રબ્રવીમિ તે ॥ ૫૫॥
વરુણસ્ય સુતઃ પૂર્વં ત્વમભૂર્હરિતાભિધઃ ।
કદાચિત્તવ ગેહે તુ વરુણેન સમાહુતાઃ ॥ ૫૬॥
મુનયસ્સનકાદ્યાસ્તુ સઙ્ગતા  બ્રહ્મવાદિનઃ ।
સઞ્જજલપુર્મિથસ્તત્ર   શ્રુતિસ્મૃત્યાશ્રયાઃ કથાઃ ॥ ૫૭॥
પ્રસઙ્ગેન  ચ રામસ્ય હરેરવતરિષ્યતઃ ।
વધાય દશકણ્ઠસ્ય કથાં તે ચક્રિરે તથા ॥ ૫૮॥
ક્રીડાપરવશસ્ત્વં તુ તદાઽભૂ ગૃહબર્હિણા   ।
તત્કેકાભિશ્ચ તે હાસૈઃ કથાવિઘ્નો બભૂવ હ ॥ ૫૯॥
સનત્કુમારઃ કુપિતશ્શશાપ  ત્વાં તદા કિલ ।
યસ્માલ્લોકોત્તરકથાવિઘ્નાય કિલ દર્પતઃ ॥ ૬૦॥
પક્ષિણા ક્રીડસે તસ્માવ્દ્યાધત્વં તુ ગમિષ્યસિ ।
ઇત્યુક્તે વચને તેન સમ્ભ્રાન્તા મુનયોઽખિલાઃ ॥ ૬૧॥
ત્વં તુ નિશ્ચેતનો જાતો વરુણો દુઃખિતોઽભવત્ ।
પ્રસાદયામાસ મુનિં  પિતા તે શાપશાન્તયે ॥ ૬૨॥
તતઃ પ્રસન્નસ્સ મુનિઃ પુનસ્ત્વાં વાક્યમબ્રવીત્ ।
તવ ભ્રાતુર્ભૃગોર્વંશે પ્રચેતા નામ વૈ મુનિઃ ॥ ૬૩॥
આસ્તેઽદ્ય દણ્ડકારણ્યે તપઃ કુર્વન્ સુદુશ્ચરમ્ ।

ભવિતાસિ સુતસ્તસ્ય વેદવેદાઙ્ગપારગઃ  ॥ ૬૪॥
કાલેન વ્યાધવૃત્તિશ્ચ ભવિતાસિ ગિરા મમ ।
સપ્તર્ષીણાં પ્રસાદેન રામનામપ્રભાવતઃ ॥ ૬૫॥
પૂતો ભૂત્વા તપઃ કૃત્વા  મુનિવર્યત્વમેષ્યસિ ।
ઇત્યુક્ત્વા સ મુનિર્યાતસ્ત્વં ચ પ્રાચેતસોઽભવઃ ॥ ૬૬॥
વેદવેદાઙ્ગનિષ્ણાતો  હ્યભૂસ્ત્વં બાલ્ય એવ ચ ।
સમિત્કુશાદીનાહર્તું જાતુ ત્વં વનમધ્યગઃ ॥ ૬૭॥
બહૂનાનાયતો બદ્ધાન્ બધ્યમાનાંશ્ચ વૈ મૃગાન્ ।
પશ્યંસ્ત્વં રમમાણોઽભૂર્વ્યાધેન મુનિશાપતઃ ॥ ૬૮॥
આહૂતોઽપિ ચ પિત્રા ત્વં નાધ્યગચ્છઃ સ્વમાશ્રમમ્ ।
નૈષાદ્યા વર્તમાનસ્ત્વં વૃત્ત્યા હિંસન્   મૃગાન્ ખગાન્ ॥ ૬૯॥
પરિણીય ચ ભિલ્લાનાં કન્યાં કામપિ સંયતઃ ।
પુત્રાનુત્પાદયંસ્તસ્યાં ભરંસ્તાઞ્ચ મૃગૈઃ ખગૈઃ ॥ ૭૦॥
કુટુમ્બભરણાત્ ખિન્નઃ બહુવર્ષસહસ્રતઃ ।
જાતુ ત્વં વનમધ્યસ્થ સ્તરુસ્થં હ્યવધીઃ ખગમ્ ॥ ૭૧॥
પલાયિતસ્સચ ખગસ્સચ બાણોઽપતત્ ત્વયિ ।
તેન વિદ્ધાંસદેશસ્ત્વં રુદિતો વેદનાવશાત્ ॥ ૭૨॥
તદા સપ્તર્ષયો માર્ગાગતાસ્ત્વાં વીક્ષ્ય કમ્પિતાઃ ।
દૈન્યરાશિં  ત્વામથોચુ દયયાઽભિપરિપ્લુતાઃ ॥ ૭૩॥
અહો મૂર્ખત્વમેતત્તે વિપ્રોભૂત્વા કુલોદ્ભવઃ ।
ઈદૃશીં  વૃત્તિમાપન્નોઽસ્યરે નિષ્કૃતિવર્જિતામ્    ॥ ૭૪॥
યથા ત્વં ખિદ્યસે મૂઢ બાણેનાનેન વિધ્યતા ।
તથા મૃગવિહઙ્ગાનાં  વ્યથા કિં  નેતિ તે મતિઃ ॥ ૭૫॥
સ્વમાંસં પરમાંસેન યઃ પુષ્ણાતિ નરાધમઃ ।
રુરવો ભક્ષયિષ્યન્તિ તસ્ય માંસં યમાલયે ॥ ૭૬॥
ન ત્વં નિર્વિદ્યસે   મૂઢ અપીમાં વેદનાં ગતઃ ।
ઇત્યુક્તે વચને તૈસ્તુ કરુણાર્દ્રિતમાનસૈઃ   ॥ ૭૭॥

કાલયોગાતુ નિર્વિણ્ણસ્સઞ્જાતસ્ત્વં   મૃગાત્યયાત્ ।
તાનબ્રવીઃ પ્રાઞ્જલિસ્ત્વં તેભ્યો નત્વાઽથ દૂરગઃ ॥ ૭૮॥
અહો અધન્યતા મેસ યદહં વિશ્વંશજઃ ।
ભૂત્વાઽપિ વૃત્તિમાપન્નો મૃગમાંસૈઃ સ્વયં હૃતૈઃ ॥ ૭૯॥
પશ્ચાત્તપ્તોઽસ્મ્યહં શ્રેષ્ઠાઃ પ્રાયશ્ચિત્તં વદન્તુ મે ।
સપ્તર્ષય ઊચુઃ -
તુષ્ટા વયં ત્વદ્વિનયા દિચ્છામસ્ત્વત્સમુદ્ધૃતિમ્ ॥ ૮૦॥
કિન્તુ ત્વં પતિતો જાતઃ પ્રાયશ્ચિત્તં ન તે શ્રુતમ્ ।
વક્ષ્યામોઽથાપિ કૃપયા ત્વં કુરુષ્વ યથોદિતમ્ ॥ ૮૧॥
પાત્રાપાત્રવિચારો ન રામનામ્નાં પ્રકીર્તને ।
શ્રવણે ચોપદેશે ચ તસ્માત્તત્તેઽદ્ય તુ ક્ષમમ્ ॥ ૮૨॥
રામનામ સમુચ્ચાર્ય યસ્માત્ પાપાન્ન મુચ્યતે ।
ત્રિલોક્યામસ્તિ તન્નૈવ સત્યમેતત્ પ્રકીર્તિતમ્   ॥ ૮૩॥
જાતોઽદ્યૈવ રઘોર્વંશે રામનામ વહન્ હરિઃ ।
ત્વં તદામ્નાય ભક્ત્યાઽદ્ય મોક્ષ્યસે સર્વપાતકૈઃ ॥ ૮૪॥
ઉપવિશ્યાશ્વત્થમૂલે કામક્રોધૌ વિસૃજ્ય ચ ।
આજાનુબાહું  દીર્ઘાક્ષં નીલકુઞ્ચિતમૂર્દ્ધજમ્  ॥ ૮૫॥
પ્રગૃહ્મ વામહસ્તેન ચાપં સવ્યેન સાયકમ્ ।
પ્રાવૃષેણ્યપયોવાહસ્વચ્છકાન્તિમનોહરમ્ ॥ ૮૬॥
નિષ્કાભરણવિસ્તીર્ણંવક્ષસં વનમાલિનમ્ ।
સુપ્રસન્નમુખામ્ભોજં સુમૃષ્ટમણિકુણ્ડલમ્ ॥ ૮૭॥
ચિન્તયન્ રાઘવં બુધ્યા રામનામ જપાઽઽદૃતઃ ।
ઉપકૃત્યેતિ કૃપયા નિવૃત્તાસ્તે સ્વકં પદમ્ ॥ ૮૮॥
ત્વં તતઃ પુત્રદારાદિચિન્તામુત્સૃજ્ય દૂરતઃ ।
રામરામેતિ રામેતિ જપન્ નિશ્ચલતાં ગતઃ ॥ ૮૯॥
કાલેનાલ્પેન તે દેહં વલ્મીકઃ પ્રાવૃણોન્મહાન્ ।
અતીતે વત્સરે કાલે ત્વસ્થિમાત્રાવશેષિતમ્ ॥ ૯૦॥
જપન્તં રામરામેતિ વલ્મીકાચ્છાદિતાઙ્ગકમ્  ।

રામનામજપાન્મુક્તપાતકં ત્વાં વિચિન્તયન્ ॥ ૯૧॥
અહં કમણ્ડલુજલૈરભ્યુક્ષ્ય ત્વાં ન્યબોધયમ્ ।
કાયં ચ પૂર્વવત્ કૃત્વા  તપસે ત્વાં સમૈરયમ્ ॥ ૯૨॥
સ્વવૃત્તિમનુચિન્ત્ય ત્વં યતઃ ખિન્નોઽભવઃ પુરા ।
અતીતાનાં વિસ્મરણં તતોઽહમદદાં તવ ॥ ૯૩॥
તતશ્શુદ્ધાત્મતાં પ્રાપ્ય મુનિશ્રેષ્ઠત્વમાગતઃ ।
યત્ત્વં વલ્મીકતો જાતો વાલ્મીકિરિતિ તદ્ભવાન્ ॥ ૯૪॥
ઇદમેવ નવં જન્મ તવ કૃત્વાઽહમાહ્વયમ્  ।
વાલ્મીકિરિતિ તેન ત્વં ખ્યાતો નામ્નાઽમુનૈવ તે ॥ ૯૫॥
ખ્યાતો લોકે સર્વલોકૈઃ  રામનામ્નાઽસિ સમ્મતઃ ।
તસ્માત્વં કુરુ રામસ્ય ચરિતં કાવ્યરૂપતઃ ॥ ૯૬॥
ન તે વાગનૃતા કાવ્યે કાચિદત્ર ભવિષ્યતિ ।
રસપુષ્ટિર્ભાવપુષ્ટિઃ શ્લોકાનાં તે ભવિષ્યતિ ॥ ૯૭॥
નચાપશબ્દો ભવિતા ન ચાર્થગુણવિચ્યુતિઃ ।
પ્રમાણં રામચરિતે કાવ્યં તવ ભવિષ્યતિ ॥ ૯૮॥
રહસ્યં ચ પ્રકાશઞ્ચ રામસ્ય ચરિતં મહત્ ।
તવૈવ વિદિતં ભૂયાત્ નાન્યો જ્ઞાસ્યતિ તત્વતઃ ॥ ૯૯॥
ઇત્યુક્તે ચ મયા તત્ર વાક્યમૂચે સરસ્વતી ।
સરસ્વત્યુવાચ -

મા તે ભૂત્ કાવ્યકરણે ભયં શબ્દાર્થસંશ્રયમ્ ॥ ૧૦૦॥
યથા યથા કર્ષસિ માં શબ્દતશ્ચાર્થતોઽપિ વા ।
તથા તથાઽનુયાસ્યે ત્વાં ત્વદાશયવશાનુગા ॥ ૧૦૧॥
તવ તં વિનૈવાઽહં રસં ભાવં ચ પોષયે ।
ત્વન્મૂલતઃ કૃતાર્થા સ્યામુક્ત્વા રામકથાં મુને ॥ ૧૦૨॥
ત્વન્માર્ગાલમ્બનાદ્યૈ વૈ કવયો રાઘવીં  કથામ્ ।
વિવક્ષન્તીહ તેષાં ચ ભવિષ્યામિ વશાનુગા ॥ ૧૦૩॥
પશ્ચાત્ કવીનામાધારં કાવ્યં તવ ભવિષ્યતિ ।
રઞ્જયિષ્યન્તિ લોકાંસ્તુ કવયસ્ત્વત્પથાનુગાઃ ॥ ૧૦૪॥

ઇત્યુક્તવત્યાં વાગ્દેવ્યાં સાવિત્રી વાક્યમબ્રવીત્ ।
સાવિત્ર્યુવાચ -

કુરુ રામકથાં પુણ્યાં કાવ્યરૂપાં મનોરમામ્ ॥ ૧૦૫॥
પ્રવિષ્ટા સ્યાઞ્ચ તે કાવ્યે પ્રતિશ્લોકસહસ્રકમ્ ।
વિભક્તાવયવા ભૂત્વા ચતુર્વિંશતિધા   હ્યહમ્ ॥ ૧૦૬॥
કાવ્યચિન્તૈકમનસા ત્વયા ચેદનુપસ્થિતા ।
ન તે કુપ્યામિ બુદ્ધેશ્વ પ્રસાદં તે દદામ્યહમ્ ॥ ૧૦૭॥
ત્વન્માર્ગાલમ્બતો યે સ્યૂ રામસ્ય ચરિતં શુભમ્ ।
કાવ્માત્મનોદ્યતાઃ કર્તું યશસે વા ધનાય વા ॥ ૧૦૮॥
પ્રસીદામિ ચ તેભ્યોઽપિ તેન મે સ્યાત્ કૃતાર્થતા ।
બ્રહ્મોવાચ-
ઇત્યેવમનુગૃહ્યૈનં નિવૃત્તાઃ સ્મો વયં મુને ॥ ૧૦૯॥
અથાયં જ્ઞાનતો વીક્ષ્ય કૃત્સ્નાં રામસ્મ સત્કથામ્ ।
રાઘવસ્ય પ્રસાદેન અસ્માકં ચ વિશેષતઃ ॥ ૧૧૦॥
રામાયણં મહાકાવ્યં ચકાર ચરિતવ્રતઃ ।
ચતુર્વિંશતિસાહસ્રં   શ્લોકાનામુક્તવાનૃષિઃ ॥ ૧૧૧॥
ગાયત્ર્યાદ્યાક્ષરં ત્વાદૌ વિન્યસ્યારબ્ધવાંસ્તતઃ
પ્રતિશ્લોકસહસ્ત્રસ્ય સમાપ્તાવેકમક્ષરમ્ ॥ ૧૧૨॥
વિનિયુઞ્જંશ્ચ ગામત્ર્યા ન્યબન્ધાદ્રાઘવીં  કથામ્ ।
ત્રિવર્ગમાત્રશરણશરણ્યાં પ્રથમં મુનિઃ ॥ ૧૧૩॥
શ્રીરામસ્મ મહીપ્રાપ્તિપર્યન્તાં નિર્મમે કથામ્ ।
તતશ્ચતુર્વર્ગપરૈસ્સેવનીયાં પ્રયત્નતઃ ॥ ૧૧૪॥
સ્વધામપ્રાપ્તિપર્યન્તાં રાઘવસ્યાકરોત્કથામ્ ।
તસ્માદુક્તં નિત્યપાઠે મુમુક્ષૂણાં ચ પાઠકે ॥ ૧૧૫॥
સપ્તાપિ કાણ્ડાઃ પાઠ્યાસ્સ્યુષ્પટ્કાણ્ડાઃ ફલ કામ્યયા ।
તસ્માન્નારદ વાલ્મીકિપ્રોક્તા રામસ્ય સત્કથા ॥ ૧૧૬॥
પ્રશસ્તા સર્વલોકેષુ સ ચ તત્કરણાન્મુનિઃ ।

ઉપદેષ્ટૃત્વાચ્ચ  તસ્યાઃ કથાયાસ્તે યશઃકૃતે ॥ ૧૧૭॥
આદ્યે સર્ગે વર્ણિતસ્ત્વં   શ્લાઘ્યસ્ત્વં તેન ભાવિતઃ ।
એવં ત્વયા કૃતાઃ પ્રશ્નાસ્સમ્યગુત્તરિતા મયા ।(। ૧૧૮॥)

મુને રામાયણં કૃત્સ્નં  ચર ગાયન્નિતઃ પરમ્ ॥ ૧૧૮ ॥
-ઇતિ શ્રીસ્કન્દોપપુરાણે પુરાણવૈભવખણ્ડે બ્રહ્મનારદસંવાદે
રામાયણપ્રણયનકથનં નામ ચતુર્વિંશોઽધ્યાયઃ   ॥ ૨૪

॥ ઇતિ દ્વિતીયોઽધ્યાયઃ ॥
॥ શ્રીરામો જયતિ ॥

॥ અથ તૃતીયોઽધ્યાયઃ ॥
નારદ ઉવાચ -

તાત પ્રીતોઽસ્મિ સઞ્જાતો રામાયણકથાશ્રવાત્ ।
ઇતઃપરં તાં ગાસ્યામિ વીણાહસ્તશ્ચરન્ મુહુઃ  ॥ ૧॥
મન્યે પૂજ્યતમં લોકે વાલ્મીકિં  મુનિપુઙ્ગવમ્  ।
શ્રીરામાયણવેદસ્ય કામ્યપાઠઃ કથંવિધઃ ॥ ૨॥
લોકનાથ મમ બ્રૂહિ શુશ્રૂષોઃ પ્રણતસ્ય ચ ।
બ્રહ્મોવાચ-
ધન્યોઽસિ નારદ મુને વક્ષ્યામિ શ‍ૃણુ તે હિતમ્ ॥ ૩॥
શ્રીરામાયણવેદસ્ય કામ્યપાઠવિધિક્રમં
ચતુર્વિધઃ   કામ્યપાઠસ્તત્તત્કાલોચિતઃ સ્મૃતઃ ॥ ૪॥
શ્રીમત્સુન્દરકાણ્ડસ્ય સપ્તસર્ગપ્રપાઠનમ્ ।
સર્વાભીષ્ટપ્રદં પ્રોક્તમમરાણામપીહિતમ્ ॥ ૫॥
શુભે દિવસનક્ષત્રે સઙ્કલ્પ્ય વિધિપૂર્વકમ્ ।
યથાશક્તિ સુવર્ણેન રજતેનાથ તામ્રતઃ ॥ ૬॥
રામસ્ય લક્ષ્મણસ્યાપિ વૈદેહ્યાશ્ચ હનૂમતઃ ।
વિધાય પ્રતિમાસ્તાશ્ચ પ્રતિષ્ઠાપ્ય યથાવિધિ ॥ ૭॥
પૂજયેદ્દર્ભપુઞ્જે વા ત્વરા ચેદ્રઘુનન્દનમ્ ।
સહસ્રનામભિર્વિષ્ણોરભ્યર્ચંશ્ચ   દિનેદિને ॥ ૮॥

પઠેત્સુન્દરકાણ્ડસ્ય સપ્તસર્ગી વિધાનતઃ ।
યદા તુ સપ્તમસ્સર્ગઃ કાણ્ડસ્યાન્તિમસર્ગકઃ ॥ ૯॥
ભવિષ્યતિ તદન્તં તુ સપ્ત સર્ગાન્ પઠેદ્રતી ।
અથ શ્રીરામચન્દ્રસ્ય સર્ગં રાજ્યાભિષેચને ॥ ૧૦॥
પઠિત્વા પૂજયિત્વા ચ પાઠનં તુ સમાપયેત્ ।
સમાપ્તિદિવસે કુર્યાત્ બહુબ્રાહ્મણ ભોજનમ્ ॥ ૧૧॥
યદ્યદ્વિચિન્તિતં ચિત્તે તત્સર્વં તુ સમશ્નુતે ।
અથ રામાયણસ્યાસ્ય પાઠં વક્ષ્યે પુનર્વસૌ ॥ ૧૨॥
ભુક્તિમુક્તિફલં સૂતે પાઠસ્તસ્ય પુનર્વસૌ ।
નિર્માય મણ્ડપં દિવ્યં નાનાલઙ્કારશોભિતમ્ ॥ ૧૩॥
રત્રૈર્વા મૌક્તિકૈર્વાપિ ધાતુભિર્વા વિશેષિતૈઃ ।
કૃત્વા  ચિત્રા રઙ્ગવલ્લીસ્તત્ર  વેદિં  વિધાય ચ ॥ ૧૪॥
અધોવ્રિહીન પ્રસ્થમાત્રાન્ તુષહીનાન્ પ્રસાર્ય ચ ।
તાવન્માત્રાન્ ચન્દ્રશુભ્રાન્ તદુપર્યપિ તણ્ડુલાન્ ॥ ૧૫॥
તતશ્ચણકખણ્ડાંશ્ચ નિસ્તુષાન્ પ્રસ્થમાત્રકાન્ ।
તતસ્તિલાન્ પ્રસ્થમાત્રાન્ તતો માષાંસ્તથાવિધાન્ ॥ ૧૬॥
તદુપર્યપિ ગોધૂમૈઃ મુદ્ગૈર્વા હરિતૈર્ભૃતમ્ ।
ઘટં સંસ્થાપ્ય તચ્છૃઙ્ગે   નારિકેળફલોપરિ ॥ ૧૭॥
સુવર્ણપ્રતિમાં સીતારામલક્ષ્મણશોભિનીમ્ ।
નિધાય ચ પ્રતિષ્ઠાપ્ય સર્વોપકરણૈર્યુતઃ ॥ ૧૮॥
પૂજાં પુરુષસૂક્તેન વિધાય ચ યથાવિધિ ।
અનુજ્ઞાપ્ય દ્વિજાનગ્રથાન્ નાન્દીશ્રાદ્ધં વિધાય ચ ॥ ૧૯॥
હિરણ્યેનૈવ પૂર્ણેન તોષકેણ દ્વિજન્મનામ્ ।
શ્રીરામાયણકોશેઽથ રામપૂજાં વિધાય ચ ॥ ૨૦॥
પુનર્વસુદિને શુદ્ધે કાલે સઙ્ગવનામકે  ।
આઞ્જનેયસ્વરૂપાંશ્ચ શ્રોતૄન્ ભક્તાન્ રઘૂત્તમે ॥ ૨૧॥
વૃત્વા યથાસમ્ભવઞ્ચ કૃત્વા ચિત્તં રઘૂત્તમે ।

નારદેનોપદિષ્ટાર્થસર્ગમારભ્ય ભક્તિતઃ ॥ ૨૨॥
ઉચ્ચૈઃ સ્વરં રાગયુક્તં પઠેત્ સર્ગાસ્તુ વિંશતિમ્   ।
સ્વયમેવ પઠેચ્છક્તો યદિ સર્ગાનવિક્લવમ્ ॥ ૨૩॥
નચેદ્વિપ્રમુખેનૈવ પઠેત્તત્સ્યાત્તુ મધ્યમમ્ ।
પઠિતં યચ્ચ ભુક્તેન યચ્ચ વ્યગ્રેણ વા પુનઃ ॥ ૨૪॥
યચ્ચાસ્પષ્ટપદં ભૂયાત્ તત્સર્વં નિષ્ફલં સ્મૃતમ્ ।
મધ્યાહ્ને તુ સમાયાતે પાઠં કૃત્વા  સમાપ્ય ચ ॥ ૨૫॥
પઞ્ચોપચારૈસ્સમ્પૂજ્ય ગુડાન્નાદિનિવેદનૈઃ ।
બ્રાહ્મણાન્ ભોજયેત્પશ્ચાત્ દધિમધ્વાજ્યસંયુતમ્ ॥ ૨૬॥
ભોજનાનન્તરં સર્વૈસ્સહ વિશ્રમ્ય કિઞ્ચન ।
અઘૃત્વાઽપિ ચ તામ્બૂલમનાભાષ્ય ચ પુલ્કસૈઃ ॥ ૨૭॥
વક્તારં બ્રાહ્મણશ્રેષ્ઠં સર્વશાસ્ત્રાર્થપારગમ્ ।
વાક્યાર્થચતુરં દાન્તમલુબ્ધં સત્યવાદિનમ્ ॥ ૨૮॥
નાનોપચારૈસ્સમ્પૂજ્ય તોષયિત્વા ચ તં ધનૈઃ ।
પૂર્વં વૃત્વોપવેશ્યૈનમુચ્ચૈરાસનમણ્ડલે ॥ ૨૯॥
ઉપવિશ્ય તતોઽધસ્તાત્ રામે ચિત્તં નિધાય ચ ।
પૂર્વાહ્ણે પઠિતાન્ સર્ગાન્ પ્રાર્થયેદ્વાચયેતિ ચ ॥ ૩૦॥
તદુક્તાર્થાંશ્ચ શ‍ૃણુયાન્મઙ્ગલાશાસનાન્તકમ્  ।
તતસ્સાયં વિધિં  કૃત્વા  વિષ્ણોર્નામસહસ્રતઃ ॥ ૩૧॥
રઘુનાથં સમભ્યર્ચ્ય તતો ભુક્ત્વા સ્વપેત્ ક્રમાત્ ।
એવં દિનેદિને કુર્વન્નુપચારૈરનુક્રમાત્ ॥ ૩૨॥
પઠિત્વા વિંશતિં    સર્ગાન્ વાચયેચ્ચ યથાક્રમમ્ ।
પ્રત્યેકદિવસે કુર્યાદન્યાન્યૈસ્સમ્ભવે સુમૈઃ ॥ ૩૩॥
સહસ્રનામભિઃ પૂજાં શ્રીરામસ્ય પદાબ્જયોઃ ।
સીતાપાણિગ્રહો યત્ર યત્ર સુગ્રીવસખ્યકમ્ ॥ ૩૪॥
અઙ્ગુલીયકદાનશ્ચ  રાવણસ્ય વધસ્તથા ।
તત્ર તત્ર દિને કુર્યાત્તૂર્યલાસ્યપુરસ્સરમ્ ॥ ૩૫॥

અભ્યર્ચાં રઘુનાથસ્ય વક્તારં ચ પ્રપૂજયેત્ ।
પઠિત્વૈવં ક્રમેણૈવ સપ્તવિંશતિવાસરાન્   ॥ ૩૬॥
પુનઃ પુનર્વસૌ પ્રાપ્તે રામસ્ય વિદિતાત્મનઃ ।
પટ્ટાભિષેકસર્ગન્તુ પઠેન્મઙ્ગળપૂર્વકમ્  ॥ ૩૭॥
પુનઃ પુનર્વસુપ્રાપ્તિસ્તારાવૃદ્ધિક્ષયાદિભિઃ ।
સપ્તવિંશે   દિને ચેત્સ્યાત્ તદા તત્રૈવ વાસરે ॥ ૩૮॥
શિષ્ટાન્ સર્ગાન્ વાચયેત્તું યાવદ્રામાભિષેચનમ્ ।
અથ વૃદ્ધથા તુ સા ચેત્સ્યાદેકોનત્રિંશવાસરે   ॥ ૩૯॥
અષ્ટાવિંશદિનં   પાઠશૂન્યં કૃત્વાઽચયેદ્વિભુમ્  ।
એકોનત્રિંશદિવસે   પઠેત્ પટ્ટાભિષેચનમ્ ॥ ૪૦॥
અષ્ટાવિંશે   ક્રમેણૈવ સા ચેત તત્ર તુ વાસરે ।
પઠેત્ પટ્ટાભિષેકાખ્યસર્ગમાત્રં કૃતોત્સવઃ ॥ ૪૧॥
પૂર્વેદ્યુઃ પાઠસમયે તં સર્ગ મવશેષયેત્ ।
પ્રાતઃકાલેઽહ્નિ યત્ત્રાતિવ્યાપ્તિર્દૃષ્ટા પુનર્વસોઃ ॥ ૪૨॥
આરભેત ચ તત્રૈવ તત્રૈવ ચ સમાપયેત્ ।
દિનદ્વયે સમા ચેત્સા રૌદ્રવિદ્ધાં પરિત્યજેત્ ॥ ૪૩॥
સપ્તવિંશાવરાન્   વિપ્રાન્ દધિમધ્વાજ્યપાયસૈઃ ।
ભોજયેત્ પરયા ભક્ત્યા ધ્યાત્વા રાઘવવિગ્રહાન્ ॥ ૪૪॥
વક્તારં પઠિતારશ્ચ યથાશક્તિ પ્રપૂજયેત્ ।
એવમારાધિતે રામે સર્વલોકશરણ્યકે ॥ ૪૫॥
વન્ધ્યા નારી પ્રસૂયેત પુત્રં સર્વગુણાન્વિમ્ ।
આપન્નો મુચ્યતે કૃચ્છાદપમૃત્યું  વ્યપોહતિ ॥ ૪૬॥
અતિક્રાન્તચિકિત્સાચ્ચ રોગાદુલ્લાઘતાં વ્રજેત્ ।
ભક્તિં  ચ રઘુનાથસ્ય પાદયોર્વિન્દતે   દૃઢામ્ ॥ ૪૭॥
અન્તે જ્ઞાનેન મુક્તસ્સ્યાદાન્તં સ્યાદ્દુઃખવર્જિતઃ    ।
એષ તૂદ્દેશતઃ પ્રોક્તો મયા તે ફલવિસ્તરઃ ॥ ૪૮॥
નાહં પટુઃ  પ્રવક્તું સ્યાં સમ્પૂર્ણફલવિસ્તરમ્ ।
યં યં કામયતે કામં સ સ હસ્તે ભવિષ્યતિ ॥ ૪૯॥

મુમુક્ષોરપિ કાર્યં સ્યાદેતત્પારાયણં ભુવિ ।
એવં કર્તુમશક્તશ્ચેદ્વિત્તલોભં વિના દ્વિજઃ ॥ ૫૦॥
યથાશક્ત્યર્ચયિત્વા તુ રામં સર્વાર્થસિદ્ધિદમ્ ।
પૂર્વોક્તરીત્યા સર્ગાણાં કેવલં વિંશતિં    પઠેત ॥ ૫૧॥
તસ્યાઽપિ ફલસામયં દદ્યાદ્ધિ રઘુનન્દનઃ ।

॥ અથ નવરાત્રપારાયણવિધિઃ ॥
અતઃ પરં પ્રવક્ષ્યામિ નવરાત્રે તુ પાઠનમ્ ॥ ૫૨॥
ચૈત્રે વાઽઽશ્વયુજે માસિ પ્રથમાયાં શુભે દિને ।
આરભ્ય ચ નવમ્યન્તં પઠેત્ પ્રાતરપિ ક્રમાત્ ॥ ૫૩॥
દશમ્યાં રાવણવધં પઠિત્વા તત્ર વૈ દિને ।
રામપટ્ટાભિષેકસ્ય પઠન્ સર્ગં સમાપયેત્ ॥ ૫૪॥
પૂર્વોક્તવિશ્વિમાતિષ્ઠેત્ અત્રાપિ નિયતો દ્વિજઃ ।
અશક્તઃ કેવલં પાઠમાચરેત્ ભક્તિસંયુતઃ ॥ ૫૫॥
સર્વસિદ્ધિસ્તતો ભૂયાત્ આધિવ્યાધી વિનશ્યતઃ ।
રઘુનાથઃ પ્રસન્નાત્મા તસ્યસ્યાદનુગસ્સદા ॥ ૫૬॥
પુત્રમિત્રકલત્રેષુ ન હાનિં  દ્રક્ષ્યતે કચિત્ ।

॥ અથ ઐચ્છિકપારાયણવિધિઃ ॥
અથ રામાયણસ્યાસ્ય વક્ષ્યે મુનિવરોત્તમ ॥ ૫૭॥
પારાયણં ત્વૈચ્છિકં યત્ કાલાપેક્ષા ન તત્ર હિ ।
મહાવ્યાધિસમુદ્ભૂતૌ વિશ્લેષે બન્ધુજાયયોઃ ॥ ૫૮॥
રાષ્ટ્રક્ષોભે ચ દુર્ભિક્ષે   ભૂપાલાચ્ચ ભયાગમે ।
યસ્યાં કસ્યાં ચ તારાયાં જન્મર્ક્ષે ચ વિશેષતઃ ॥ ૫૯॥
શ્રીરામાયણકાવ્યસ્ય પારાયણમથાચરેત્ ।
ન સર્ગસઙ્ખ્યાનિયમો ન ઘટસ્થાપનાદિકમ્ ॥ ૬૦॥

ન ચાપિ દિનસઙ્ખ્યાઽત્ર પારાયણસમાપને ।
મન્દ્રસ્વરં પઠેત્ સર્ગાન્ યથાસૌકર્યમેવ ચ ॥ ૬૧॥
ભુક્ત્વા તુ ન પઠેત્ કિઞ્ચિત્ ન ચ પ્રવચનં ચરેત્ ।
પુષ્પૈર્લબ્ધૈશ્ચ તુળસીદળૈર્બિલ્વદળૈરપિ   ॥ ૬૨॥
વિષ્ણોર્નામસહસ્રેણ પ્રયતઃ પૂજયેત્ પ્રભુમ્ ।
સર્વસઙ્કલ્પસિદ્ધિઃ સ્યાદેતાવન્માત્રકે કૃતે ॥ ૬૩॥
જન્મલગ્નવશાદ્વાઽપિ ચન્દ્રલગ્નવશાદપિ ।
ગ્રહાણાં ક્રૂરતા યસ્મિન્કાલે ભવતિ દુઃખદા ॥ ૬૪॥
વિશેષેણાર્કપુત્રસ્ય ચન્દ્રપુત્રસ્ય વા ગુરોઃ ।
દશા ચાન્તર્દશા યત્ર કાલે ભવતિ દુઃખદા ॥ ૬૫॥
આત્મપીડા દારપુત્રપીડા ચાપિ ધનક્ષયઃ ।
તદા રામાયણં ભક્ત્યા કામ્યપાઠક્રમાત્પઠેત્ ॥ ૬૬॥
પ્રસઙ્ગાદેષ  કથિતઃ પાઠો રામાયણસ્ય તુ ।

॥ અથ પુનર્વસુત્રયાપેક્ષપારાયણવિધિઃ ॥
ઐચ્છિકં તુર્યપાઠન્તુ કામ્યં વક્ષ્યામિ નારદ ॥ ૬૭॥
પુનર્વસૌ સમારભ્ય તૃતીયેઽથ પુનર્વસૌ ।
સમાપયેત્ પ્રતિદિનં પઠેચ્ચ દશસર્ગકાન્ ॥ ૬૮॥
ગીતાયા એકમદ્ધયાયમપિ ભક્ત્યાઽઽદૃતઃ પઠેત્ ।
ગૃહે દેવાલયે વાઽપિ રામચન્દ્રસ્ય સન્નિધૌ ॥ ૬૯॥
પૂજયિત્વા ચમ્પકૈર્વા પર્વા તુલસીદકૈઃ ।
વિષ્ણોર્નામસહસ્રેણ પાયસાપૂપમિશ્રિતમ્ ॥ ૭૦॥
નિવેદયિત્વા દિવ્યાનં આરભેત તતઃ પરમ્ ।
અનુજ્ઞાપ્ય દ્વિજાન્ સ્વર્ણૈઃ સઙ્કલ્પ્ય ચ યથાવિધિ ॥ ૭૧॥
પુણ્યાહવાચનં કૃત્વા  કૃત્વા  શુદ્ધં ચ મણ્ટપમ્ ।
શ્રોતારમેકં વૃત્વા ચ પઠેદ્વૈ દશ સર્ગકાન્ ॥ ૭૨॥
સાયમર્થપ્રવચનં નાવશ્યકમિહેરિતમ્ ।
વિષ્ણોર્નામ્નાં સહસ્રેણ રામનામ્નાં શતેન વા ॥ ૭૩॥

અભ્યર્ચ્ય રાત્રૌ શ્રીરામં તપ્તક્ષીરં નિવેદયેત્ ।
પાઠસ્ય બહુકાલેન સાદ્ધ્યત્વાદ્દૈવયોગતઃ ॥ ૭૪॥
આશૌચેનાથવા રોગૈ રાજોપલ્પવનાદિભિઃ ।
યજમાનસ્ય વિઘ્નશ્વેત્ સ્વસ્થાનેઽન્યં પ્રકલ્પયેત્ ॥ ૭૫॥
યજમાનઃ પઠેદ્ભક્ત્યા પાઠમેનં દિનેદિને ।
અશક્તચેત્તુ શ‍ૃણુયાત્ પાઠકં પરિકલ્પ્ય ચ ॥ ૭૬॥
ચતુઃપઞ્ચાશતાઽહોભિર્દશસર્ગક્રમેણ તુ ।
એવં પારાયણં કૃત્વા  તૃતીયે તુ પુનર્વસૌ ॥ ૭૭॥
પૂર્વોક્તેન ક્રમેણૈવ શ્રીમતો રાઘવપ્રભોઃ ।
મહોત્સવં પ્રકુર્વીત સર્ગં રાજ્યાભિષેચનમ્ ॥ ૭૮॥
પઠિત્વા પૂજયિત્વા ચ પાઠં તત્ર સમાપયેત્ ।
કામ્યપાઠસ્ત્વયં વત્સ કરણીયઃ સુખેન ચ ॥ ૭૯॥
સુલભસ્સ્યાદ્દરિદ્રાણામપિ સર્વાર્થસિદ્ધિદઃ ।
આવશ્યકસ્ત્રિવર્ગસ્ય મર્ત્યાનાં કામનાવતામ્ ॥ ૮૦॥
પુનર્વસુમહાપાઠ ઉત્તમોત્તમ ઈરિતઃ ।
અન્યે પાઠાશ્ચોત્તમાસ્સ્યુઃ યસ્માત્રૈવર્ગિકા   હિ તે ॥ ૮૧॥
ઇત્યુક્તો ગુણવિસ્તારસ્સઙ્ગ્રહાન્નારદાદ્ય  તે ।
શ્રીરામાયણવેદસ્ય કામ્યપાઠક્રમસ્ય તુ ॥ ૮૨॥
વિસ્તરાદ્વક્તુમીશસ્સ્યાત્ સ એવ રઘુનન્દનઃ ।
ગચ્છ કામં ચરન્ પુત્ર ગાયન્ રામાયણં સદા ॥ ૮૩॥
દાલ્ભ્ય ઉવાચ-
શ્રુત્વા રામાયણસ્યેત્થં માહાત્મ્યં નારદો મુનિઃ ।
નત્વા ચતુર્મુખં સદ્યો વાલ્મીકિમભિગમ્ય ચ ॥ ૮૪॥
તં નમસ્કૃત્ય બહુશઃ પ્રશસ્ય ચ પુનઃ પુનઃ ।
ગીતં કુશલવાભ્યાં ચ શ્રુત્વા રામાયણં તતઃ ॥ ૮૫॥
રામં નન્તુમથાગચ્છ દયોદ્ધ્યાં મુનિભિસ્સહ ।
અત્રાન્તરે મૃતં પુત્રમાદાયાગાન્નૃપાન્તિકમ્ ॥ ૮૬॥

વિપ્રઃ કોઽપિ શપન્ રામં તદૈનં નારદોઽબ્રવીત્ ।
પ્રભો રાઘવ ધર્મજ્ઞ સર્વભૂતહિતે રત ॥ ૮૭॥
કિઞ્ચિત્જ્ઞ ઇવ ભાસીહ દ્વિજાત્મજમૃતિં  પ્રતિ ।
શૂદ્રઃ કરોતિ ચ તપો દણ્ડકાયાં વને ક્વચિત્ ॥ ૮૮॥
તં હત્વા જીવય સુતં બ્રાહ્મણસ્ય કૃપાવશાત્ ।
ઇતિ શ્રુત્વા રઘુવરઃ પુષ્પકેણ સહાયુધઃ ॥ ૮૯॥
શમ્બૂકાખ્યં દણ્ડકાયાં શૂદ્રં હત્વા તપસ્વિનમ્ ।
જીવયિત્વા દ્વિજસુત મગસ્ત્યમભિવાદ્ય ચ ॥ ૯૦॥
ગતઃ પુનરયોદ્ધ્યાં ચ વાજિમેધેન ચેજિવાન્ ।

॥ અથ નારદકૃત પુનર્વસુ પારાયણઘટ્ટઃ ॥
નિર્માય પર્ણશાલાં તુ નારદો મુનિભિસ્સહ ॥ ૯૧॥
ગઙ્ગાદ્વારે  મહાપુણ્યે રામપૂજનતત્પરઃ ।
પુનર્વસૌ સમારભ્ય શ્રીરામાયણમાદૃતઃ ॥ ૯૨॥
સર્ગાણાં વિંશતિં    નિત્યં પઠિત્વા વિધિપૂર્વકમ્ ।
વક્તારં કલ્પયિત્વાઽત્ર વાલ્મીકિં  મુનિપુઙ્ગવમ્  ॥ ૯૩॥
વ્રતં સમાપયામાસ પુનઃ પ્રાપ્તે પુનર્વસૌ ।
અથ દૃશ્યત્વમાપન્ન સ્સાક્ષાત્તત્રોટજાઙ્ગણે  ॥ ૯૪॥
સ્નિગ્ધેન્દીવરપત્રામઃ પદ્મરક્તાન્તલોચનઃ ।
યુક્તઃ કિરીટકટકકેયૂરાઙ્ગુળિભૂષણૈઃ  ॥ ૯૫॥
વનમાલાયુતોરસ્કઃ પૂર્ણચન્દ્રનિભાનનઃ ।
મન્દસ્મિતપ્રભારૂઢબિમ્બોષ્ઠવિલસન્મુખઃ ॥ ૯૬॥
વામહસ્તેન કોદણ્ડં દક્ષિણેન ચ સાયકમ્ ।
વિભ્રત્તૂણૌ ચ સમ્પૂર્ણૌ નિશિતૈસ્સાયકોત્તર્મૈઃ ॥ ૯૭॥
પાર્શ્વસ્થયા ચ સર્વાઙ્ગભૂષણોજ્વલયા  પુનઃ ।
સમઝકરયા દેવ્યા સેવ્યમાનશ્ચ સીતયા ॥ ૯૮॥
અગ્રે ધૃતાઞ્જલિં  પ્રહ્વં હનુમન્તં કૃપાઢ્યયા ।
દૃષ્ટ્યાઽનુગૃહ્ણન્ તમપિ પ્રસન્નવદને ક્ષણમ્ ॥ ૯૯॥

સેવ્યમાનો લક્ષ્મણેન પાર્શ્વે પ્રાઞ્જલિના મુદા ।
નારદસ્તુ તમાલોક્ય પ્રણિપત્ય સહસ્ત્રશઃ ॥ ૧૦૦॥
સ્તુત્વા બહુવિધૈઃ  સ્તોત્રૈર્વૈવૈદિકૈર્લૌઙ્કિકૈરપિ ।
પાહિ પાહીતિ ચ તતોઽબ્રવીત્ પ્રેમાશ્રુલોચનઃ ॥ ૧૦૧॥
શ્રીરામ ઉવાચ -

વત્સ નારદ તુષ્ટોઽસ્મિ ત્વદ્રામાયણપાઠતઃ ।
પારાયણાત્પુનર્વસ્વાં વિશેષાનુગ્રહો મમ ॥ ૧૦૨॥
યથાઽનેનાસ્મિ તુષ્ટોઽદ્ય તથા ન તપસા તવ ।
રામાયણં યત્ર યત્ર ભક્તિતોઽભક્તિતોઽપિ વા ॥ ૧૦૩॥
પઠ્યતે તત્ર સાન્નિદ્વય મહં કુર્વે યથેહ તુ ।
યો વાઞ્છતિ પ્રસાદં મે સ તુ રામાયણં પઠેત્ ॥ ૧૦૪॥
શ્રીમદ્વાલ્મીકિવચસાં માધુર્યં માં પ્રકર્ષતિ ।
અહં ચાકર્ણયિષ્યામિ ત્વયા ચ ત્વાદૃશૈસ્સહ ॥ ૧૦૫॥
સ ચ કાલો ભવેચ્છીઘ્રં ત્વમત્યાગચ્છ યત્નતઃ ।
ત્રિયતામદ્ય ચ વરો યથેષ્ટં પ્રદદામિ તે ॥ ૧૦૬॥
નારદ ઉવાચ -

કિમિહાદ્ય વરૈઃ કાર્યં નિસ્સઙ્ગસ્ય  મમેતરૈઃ ।
અયં વરો મે પરમો યદેવં ત્વાં વિલોકયે ॥ ૧૦૭॥
દૃષ્ટા મયા શઙ્ખચક્રગદાપીતામ્બરાન્વિતા ।
કૌસ્તુભાભરણગ્રીવા લક્ષ્મીયુક્તોરસાઽન્વિતા ॥ ૧૦૮॥
તવ સા ક્ષીરપાથોધૌ મૂર્તિર્નારાયણાહ્વયા   ।
વૈકુણ્ઠસ્થાનગા મૂર્તિર્ભુજાષ્ટકવિભૂષિતા   ॥ ૧૦૯॥
સુનન્દનન્દપ્રમુખૈસ્સેવિતા નિત્યસૂરિભિઃ ।
દૃષ્ટા તપઃપ્રભાવેન કૃપયા દર્શિતા   ત્વયા ॥ ૧૧૦॥
નરનારાયણાભિખ્યે લોકરક્ષાર્થમાદૃતે ।
તપસ્વિવેષે તે મૂર્તી દૃષ્ટે બદરિકાશ્રમે ॥ ૧૧૧॥
સર્વાવતારબીજાત્મા વૈરાજી સાઽપિ તે તનુઃ ।

નાનાવિશ્વમયી દૃષ્ટા શ્વેતદ્વીપે મયા પુરા ॥ ૧૧૨॥
ન તથા હર્ષમગમં યથાઽદ્ય તવ દર્શનાત્ ।
વાણકોદણ્ડપાણેશ્વ જાનક્યા સેવિતસ્ય ચ ॥ ૧૧૩॥
દિવ્યતેજોનિધેસ્તેઽદ્ય દર્શનાન્નિર્વૃણોમ્યહમ્ ।
મનો મે મોદતેઽત્યર્થં મન્યે પૂર્વં ન ચેદૃશઃ ॥ ૧૧૪॥
તદહં પ્રાર્થયે ત્વાઽદ્ય વરં સર્વવરોત્તમમ્ ।
યદા યદાઽહં વાઞ્છામિ દ્રક્ષ્યામિ ત્વાં તદા તદા ॥ ૧૧૫॥
એવં બાણધનુષ્પાણિં  સીતાલલ્મણસેવિતમ્ ।
અચઞ્ચલા ચ ત્વદ્ભક્તિઃ સ્યામ્ને કારુણ્યતસ્તવ ॥ ૧૧૬॥
કિં  ચૈવં કામ્યપાઠેન શ્રીરામાયણમાદરાત્ ।
પુનર્વસૌ સમારભ્ય યઃ પઠેદ્વિધિપૂર્વકમ્ ॥ ૧૧૭॥
ભક્તિતો દમ્ભતોવાઽપિ તસ્ય ત્વં પ્રીતમાનસઃ ।
ધર્માર્થકામમોક્ષાખ્યં ચતુર્વર્ગં દિશ પ્રભો ॥ ૧૧૮॥
પુત્રાન્ પૌત્રાન્ સમ્પદશ્ચ જ્ઞાનમન્તે ચ સોઽશ્નુતામ્ ।
શ્રીરામ ઉવાચ -

સત્યમુક્તં ત્વયા બ્રહ્મન્ મદ્ભક્તા મામકીં તનુમ્ ॥ ૧૧૯॥
કોદણ્ડપાણિ સન્દ્રષ્ટું સમીહન્તે ન ચાન્યથા ।
ઈદૃશી મે તનુઃ પૂર્વં સ્વતેજઃપુઞ્જસંવૃતા ॥ ૧૨૦॥
કોટિસૂર્યસમાભાસા રક્તચન્દનસેવિતા ।
સીતયા સેવિતા પાર્શ્વે વાલવ્યજનહસ્તયા ॥ ૧૨૧॥
માયાં દર્શનમાત્રેણ નિહન્ત્રી ભેદધીપ્રદામ્ ।
ચિરમાશાસમાનાય મત્પ્રસાદાભિકાઙ્ક્ષયા ॥ ૧૨૨॥
સનત્કુમારાદ્વિજ્ઞાય મમાવિર્ભાવમઞ્જસા ।
સારથ્યાન્મન્ત્રકૃત્યાચ્ચ ઇક્ષ્વાકુકુલસેવને ॥ ૧૨૩॥
દર્શિતાઽભૂત્   સુમન્ત્રાય પ્રસ્થાસ્યેઽહં યદા વનમ્ ।
શબર્યૈ શરભઙ્ગાય  વાલિને ચ મુમૂર્ષવે ॥ ૧૨૪॥
દર્શિતાઽભૂદિદાનિં    ત્વં દૃષ્ટવાન્ મત્કથાબલાત્ ।
નિત્યં રામાયણં યે વા પઠેયુઃ કામતોઽપિ વા ॥ ૧૨૫॥

મુક્તયે વાઽપિ તે સર્વે એવંરૂપં તુ માં મુને ।
અન્તે દૃષ્ટ્વા પ્રાપ્નુયુર્માં નાત્ર કાર્યા વિચારણા ॥ ૧૨૬॥
ય વા પુનર્વસુદિને સમારભ્ય યથાવિધિ ।
શ્રીમદ્રામાયણં ભક્ત્યા પઠેયુઃ પુત્રકામ્યયા ॥ ૧૨૭॥
ધનાપ્તયે વા વિપદાં તારણાયાથવા મુને ।
અન્તે તેષાં સુપ્રસન્નઃ પાઠસ્યાસ્ય યથેપ્સિતમ્ ॥ ૧૨૮॥
સર્વાન્ કામાન્ દદામ્યેવ ન તે શોચન્તિ ભૂતલે ।
પ્રારબ્ધમપિ દુઃખં સ્યાત્ તેષાં નિર્વીર્યમઞ્જસા ॥ ૧૨૯॥
નાહં સ્વાધ્યાયતોવાઽપિ બાહ્યાભ્યન્તરપૂજનાત્ ।
તપસા ત્યાગતો વાઽપિ પ્રસીદામિ તથા મુને ॥ ૧૩૦॥
યથા રામાયણકથાપઠનશ્રવણાદિભિઃ ।
દર્શયિષ્યામિ તે મૂર્તિમેવંરૂપાં   મનોરમામ્ ॥ ૧૩૧॥
યદા યદા વાઞ્છસિ ત્વં યત્ર ક્વાપિ મુનીશ્વર ।
મત્પ્રસાદાદ્દક્ષશાપો ન ત્વામભ્યભવન્મુને ॥ ૧૩૨॥
અત્ર સ્થિતં માસમાત્રં ક્ષણમાત્રમતઃ પરમ્ ।
નાત્ર સ્થેયમિતસ્તસ્માત્ ગચ્છ લોકાન્ યથાસુખમ્ ॥ ૧૩૩॥
ત્વં ચ નિત્યઞ્ચરન્ ગાયેઃ શ્રીરામાયણમાદૃતઃ ।
પ્રકાશય કથામેતાં લોકાનાં સુખસિદ્ધયે ॥ ૧૩૪॥
વાલ્મીકે ત્વં ચ શિષ્યાભ્યાં ગાયદ્ભયાં મત્કથાં સદા ।
આનન્દમાપ્નુહિ પરં નાન્યલભ્યં કથઞ્ચન ॥ ૧૩૫॥
આહરિષ્યામ્યશ્વમેધં સ્વર્ણસીતાસમન્વિતઃ ।
આગચ્છ સહ શિષ્યાભ્યાં મત્પુત્રાભ્યાં મહાધ્વરમ્ ॥ ૧૩૬॥
તદા કર્માન્તરે કાવ્યં ત્વત્કૃતં મત્કથાશ્રયમ્ ।
શ્રોષ્યામિ બહુભિસ્સાર્દ્ધં  સભાયાં રાજભિસ્સહ ॥ ૧૩૭॥
આઽશ્વમેધકથાઘટ્ટં મુનિભિશ્ચ ભવાદૃશૈઃ ।
આન્તં તતશ્ચ શ્રોષ્યામિ ત્વં યશોભાગ્ભવિષ્યસિ ॥ ૧૩૮॥
પુત્રૌ ચ સ્વીકરિષ્યામિ સર્વલોકસ્ય સન્નિધૌ ।

ઇદં રહસ્યં પ્રોક્તં તે ત્વયા પ્રોક્તં ચ કાવ્યકે ॥ ૧૩૯॥
ત્વં નિવત્સ્યસિ મલ્લોકે મત્સમો બહુકલ્પકમ્ ।
મામેવૈષ્યસિ ચાન્તે ત્વં સત્યં પ્રતિશ‍ૃણોમિ તે ॥ ૧૪૦॥
દાલ્ભ્ય ઉવાચ-
ઇત્યુક્ત્વાઽન્તર્હિતો   રામસ્સીતાદ્યૈરનુગૈસ્સહ ।
અદ્યાપિ ગાયતિ મુનિશ્વરન રામાયણં સદા ॥ ૧૪૧॥
સ એનમર્થં પ્રાવોચનદ્વયાસાયામિતતેજસે ।
ઉપાદિશત્ સ્વપુત્રાય સોઽપિ રાજન્ શુકાય ચ ॥ ૧૪૨॥
સ મે કથિતવાન્ પૂર્વં પ્રસઙ્ગાદ્ભક્તસંસદિ  ।
મયા તવોપદિષ્ટં ચ શ્રીરામાયણવૈભવમ્ ॥ ૧૪૩॥
ત્વં ચાદિત્યે સમાયાતે મદુક્તવિધિપૂર્વકમ્ ।
પઠન્ રામાયણં ભક્ત્યા વક્તારં પરિકલ્પ્ય ચ ॥ ૧૪૪॥
શ્રોતૄંશ્ચ પરમોદારાન્ તરિષ્યસિ મહાપદમ્ ।
યુધિષ્ઠિર ઉવાચ-
શ્રીમન્મુનિગણશ્રેષ્ઠ દાલ્ભ્ય સર્વજ્ઞસમ્મત ॥ ૧૪૫॥
ધન્યોઽસ્મ્યનુગૃહીતોઽસ્મિ વિપદં તારિતોઽસ્મિ ચ ।
અહં રામાયણં ભક્ત્યા પઠિષ્યામિ પુનર્વસૌ ॥ ૧૪૬॥
વક્તા ભવ મહાભાગ નાન્યોઽસ્તિ મમ સમ્મતઃ ।
શ્રીસૂત ઉવાચ -

ઇત્યુક્ત્વા પાણ્ડુતનયસ્સમ્ભારાન્ ભાતૃભિર્મુન્દા ॥ ૧૪૭॥
સમ્પાદ્ય ચ તતો વૃત્વા શ્રોતૄન્ ભક્તાન્ રઘૂત્તમે ।
દાલભ્યં વક્તારમાધાય દ્વારકાં પ્રેષ્ય ચાનુજાન્ ॥ ૧૪૮॥
ગોવિન્દં ચ સમાનીય પ્રોક્તવાન્ સ્વમનીષિતમ્ ।
સ ચૈનમબ્રવીદ્રાજન્ તુષ્ટોઽસ્મિ તવ કાર્યતઃ ॥ ૧૪૯॥
અસ્મિન્નપ્યવતારેઽહં મમ પૂર્વાંવતારકે ।
રામાત્મકે યચ્ચાલિતં તદ્યોવર્ણયતે મુદા ॥ ૧૫૦॥
તદા પરવશો રાજન્ ભવામિ પ્રીતમાનસઃ ।
કિમુતાઽદ્ય મહીપાલ શ્રીરામાયણપાઠતઃ ॥ ૧૫૧॥

ચલત્વયં વિધિસ્સર્વઃ શ્રોષ્યામિ ચ સહ દ્વિજૈઃ ।
શ્રીસૂત ઉવાચ -

તતો યુધિષ્ઠિરો રાજા સઙ્કલ્પ્ય વિધિપૂર્વકમ્ ॥ ૧૫૨॥
દ્રૌપદ્યા સહ ધર્માત્મા પુનર્વસુમહાદિને ।
રામાયણં યથાન્યાયં સમારભ્ય પઠન્ સ્વયમ્ ॥ ૧૫૩॥
સમાપયચ્ચ વિધિના કુત્વા  કૃષ્ણં સભેશ્વરમ્ ।
યદા સભાં પૂજયિતુમુત્થિતો ધર્મનન્દનઃ ॥ ૧૫૪॥
ન દદર્શ તદા કૃષ્ણં તત્સ્થાનેઽન્યં દદર્શ હ ।
સવ્યે પાણૌ ચ કોદણ્ડં દક્ષિણે ચાપિ સાયકમ્ ॥ ૧૫૪॥
સીતાલક્ષ્મણસંસેવ્યં પાદાન્તે ચ હનૂમતા ।
શ્રીરામં પુષ્પવર્ષેણ કીર્યમાણં નભસ્સદામ્ ॥ ૧૫૬॥
સૂર્યકોટિસમાભાસં પ્રસન્નવદનામ્બુજમ્ ।
દૃષ્ટ્વા પરવશો ભૂત્વા હર્ષેણ કુરુનન્દનઃ ॥ ૧૫૭॥
સહસ્રકૃત્વઃ પ્રાણંસીત્ તુષ્ટાવ ચ પુનઃ પુનઃ ।
પાદ્યાધ્ર્યાચમનીયેન સમ્યગારાધયન્મુદા ॥ ૧૫૮॥
ભગવાનપિ સર્વાત્મા રાજાનમિદમબ્રવીત્ ।
શ્રીભગવાનુવાચ-
તુષ્ટોઽસ્મ્યનેન વિધિનાં શ્રીરામાયણપાઠતઃ ॥ ૧૫૯॥
અવાપ્સ્યસ્યખિલાન્ કામાનન્તે સાયુજ્યમેષ્યસિ ।
શત્રૂન્ હનિષ્યસ્યખિલાન્ પ્રતિજ્ઞાન્તે નૃપોત્તમ । ૧૬૦॥
રાજ્યં પ્રાપ્સ્યસિ ભૂયોઽપિ ભ્રાતૃભિઃ પરિવારિતઃ ।
ઇત્યુક્વાઽઽસીત્ પુનઃ કૃષ્ણસ્સર્વાલઙ્કારશોભિતઃ ॥ ૧૬૧॥
સદસ્યા વિસ્મયામ્ભોધૌ મગ્નાઃ શ્રીરામદર્શનાત્ ।
તુષ્ટર્દ્વારકાનાથં તન્માહાત્મ્યવશીકૃતાઃ ॥ ૧૬૨॥
રાજાઽપિ કર્મ તત્ સમ્યક્સમાપ્ય વિધિપૂર્વકમ્ ।
અન્નૈશ્ચ ષડ્રસોપેતૈઃ સૂર્યપાત્રવિનિર્મિતૈઃ   ॥ ૧૬૩॥
બ્રાહ્મણાન્ ભોજયાભાસ સહસ્રાધિકસઙ્ખ્યયા ।
વક્તારં પૂજયામાસ કૃષ્ણદત્તૈધર્નાદિભિઃ ॥ ૧૬૪॥

શ્રીસ્કન્દોપપુરાણોક્તમ્ શ્રીરામાયણમાહાત્મ્યમ્

તતો વ્યતીતે વનવાસદુઃખે જિત્વા રિપૂન્ ભીષ્મમુખાન્ મહાત્મા ।
સહોદરૈસ્સેવિતપાદપદ્મો મહીં  પ્રપેદે મહતીં  મુદં ચ ॥ ૧૬૫॥
શ્રીસૂત ઉવાચ -

યો રામાયણમાહાત્મ્ય મિદમુક્તં મુનીશ્વરાઃ ।
પઠેદ્વા શ‍ૃણુયાદ્વાપિ સ રામે ભક્તિમાન્ ભવેત્ । (। ૧૬૬॥)

શ્રીરામસ્ય પ્રસાદેન સર્વાન્ કામાનવાપ્નુયાત્ ॥ ૧૬૬॥
-ઇતિ શ્રીસ્કન્દોપપુરાણે પુરાણવૈભવખણ્ડે બ્રહ્મનારદસંવાદે
રામાયણમાહાત્મ્યે કામ્યપાઠનિરૂપણનામ પઞ્ચવિંશોઽધ્યાયઃ   ॥ ૨૫

॥ ઇતિ તૃતીયોઽધ્યાયઃ ॥
॥ ઇતિ શ્રીરામાયણમાહાત્મ્યં સમ્પૂર્ણમ્ ॥
- સ્કન્દપુરાણ । પુરાણવૈભવખણ્ડ । અધ્યાય ૨૩-૨૫॥

